
         Իշխանաց իշխան Քուրդ Վաչուտյանը 13-րդ դարի 20-70-ական թվականների նշանավոր 
ռազմաքաղաքական գործիչներից է, Արարատյան կողմնակալության հիմնադիր, իշխանաց իշխան 
Վաչե Վաչուտյանի ավագ որդին: Այրարատյան կողմնակալության քաղաքական հիերարխիայում 
1221 թվականից հիշվում է հոր գահակից, իսկ 1230-ական թվականների կեսերից եղել է 
կողմնակալության ինքնիշխան գահակալ: Մոնղոլական գերիշխանության պայմաններում շուրջ 
կես դար կարևոր դերակատարություն է ունեցել հետզաքարյան անկախ Հայաստանի կյանքում: 
Ժամանակակից հիշատակարաններում, վիմագրերում, օտար հեղինակների և իր ժառանգների 
կողմից պատվվել է որպես մեծ իշխան ու գործիչ: Մասնակցել է մոնղոլական արշավանքներին, 
հետպատերազմական տարիներին վերականգնել ու հզորացրել է իրեն ենթակա Արարատյան 
կողմնակալությունը: Բարեկամական հարաբերություններ է հաստատել Դսեղի Համազասպյան-
Մամիկոնյանների, Խաչենի Դոփյանների, Ուքանանց իշխանական տների հետ: Նրա դիրքն այնքան 
հզոր էր, որ 1254-1255 թվականներին Կարակորում մեկնելիս և վերադարձին նրա Վարդենիս գյուղի 
դղյակում հյուրընկալել է Կիլիկիայի հայոց թագավոր Հեթում Ա-ն: Նրա և կնոջ՝ Խորիշահ 
իշխանուհու հովանավորությամբ են կառուցվել Եղիպատրուշի եկեղեցու գավիթը, Աստվածընկալի 
կաթողիկե եկեղեցին և գավիթը, Հովհաննավանքի եկեղեցու գավիթը, Սաղմոսավանքի եկեղեցու 
գրատունը: 
          Բանալի բառեր. Զաքարյաններ, Զաքարե Բ, Իվանե Ա, կողմնակալություն, իշխանաց-իշխան, 
Վաչուտյաններ, Վաչե Ա, Քուրդ Ա, Հեթում Ա, Մամախաթուն, Խորիշահ: 

Ներկայացված է խմբագրություն 12.09.2016թ. 

 

13-րդ դարի սկզբներին Զաքարյան եղբայրների առաջ քաշած իշխանական տներից 

էր Վաչուտյանների նորաստեղծ իշխանական ընտանիքը, որի անդամներին վիճակվեց 

շուրջ մեկուկես հարյուրամյակ իշխելու Արագած սարի արևելահայաց լանջերին՝ 

ներկայիս Ապարանի և Աշտարակի տարածքում: Վաչուտյաններին վիճակվեց 

ժամանակակից իշխանական մյուս տների հետ կարևոր դեր կատարելու երկրի 

քաղաքական կյանքում: Ազդեցիկ դիրքի, տնտեսական հզորության շնորհիվ նրանք 

հովանավորեցին երկրամասում ծավալված շինարարական գործունեությունը, 

մշակութային կյանքը, այն ամենակարևոր գործոնները, որոնք մոնղոլական 

տիրապետության անապահով տարիներին փաստորեն հանդիսացան հայ ժողովրդի 

ֆիզիկական գոյության կարևոր կռվանը [1]:  

Վիմագիր արձանագրություններից հայտնի է, որ Վաչե Ա Վաչուտյանը Զաքարե 

Զաքարյանից ստացավ ոչ միայն ռազմավարական խիստ կարևոր նշանակություն ունեցող 

Անբերդի ամրոցը, այլև Նիգ-Արագածոտնը, ինչպես նաև Այրարատյան նահանգի 

կողմնակալ-կառավարչի պաշտոնը և իշխանաց-իշխան կոչումը: Հովհաննավանքի 

Կաթողիկե եկեղեցու կառուցման առթիվ 1217 թ. փորագրված արձանագրության 

սկզբնամասում Վաչե Ա-ն նշում է Զաքարյան եղբայրների` Զաքարեի և Իվանեի մեծ 

ավանդն Այրարատյան նահանգի ազատագրման գործում և իր մասին հայտնում է, որ 

հավատարիմ ծառայության համար «կոչեցա ի գործ վերակացութեան գաւառիս» [2, էջ 82]: 

Այստեղ խոսքն անվերապահորեն Այրարատյան նահանգի մասին է, քանի որ 

արձանագրության սկզբնամասում հենց Այրարատի նահանգն է նշված: Վաչե Ա-ի 

հաջորդները ևս իրենց կոչում են Այրարատյան նահանգի կողմնակալ ու տեր: Կողմնակալ-

կուսակալությունը Զաքարյան պետության պետական-վարչական ու զինվորական 

բարձրագույն պաշտոնն էր: «Կողմնակալ-կուսակալները իրենց վստահված 

տիրույթներում հանդես էին գալիս որպես կենտրոնական իշխանության քաղաքական-

վարչական ներկայացուցիչներ՝ օժտված վարչական-դատական-ֆինանսական 

գործառույթով, միաժամանակ և լիակատար ինքնավարությամբ», գրել է Լ.Բաբայանը [3, էջ 

552]: 

Վաչուտյան տոհմի նշանավոր գործիչներից մեկը Վաչե Ա-ի ավագ որդի Քուրդ Ա 

Վաչուտյանն է: 
Տակավին 1221 թ-ին Վաչե Ա-ի որդի Քուրդ Ա-ն համագործակցել է հորը, վարել 

Այրարատյան կողմնակալության ամիրայի պաշտոնը: Կարբիի խաչքարի պատվանդանի 

1235 թ-ի արձանագրությունից հետևում է, որ Քուրդ Ա-ն արդեն փոխարինել է հորը 

գահակալի պաշտոնում: Մխիթար Անեցու «Մատեան աշխարհավէպ հանդիսարանաց» 

երկի հրատարակիչ Հ.Գ.Մարգարյանը «Պատմութիւն քաղաքին յԱնւոյ» հավելվածում 

/տես` էջ 119-120/ տեղադրել է նաև Զաքարիա Քանաքեռցու Վաչուտյան իշխանական տան 

մասին բավականին տարընթերցումներով հատվածը: 120 էջի 7-րդ տողում «…և որդի 

Քրթոյն կոչի Շահնշահ» նախադասությունն անձնանունների ցանկում ծանոթագրվել է 

«Շահնշահ, որդի Քրթոյն» /տես` էջ 133/, մինչդեռ «և որդի Քրթոյն կոչի Շահնշահ» 

նախադասությունը Զաքարիայի հին հրատարակությունում նշանակում է, որ Զաքարե Բ-ի 

որդի Շահնշահ Ա-ն Վաչուտյան իշխանատիրույթի գլուխ Վաչե Ա-ի մահից հետո 

հաստատել է /կոչի/ Վաչե Ա-ի որդի Քրդին [4, 119-120]:  

Կարբիի խաչքարի արձանագրությամբ Քուրդ Ա-ն և կինը՝ Խորիշահը, հանել են տեղի 

բնակչության վրա դրված հողային շարյաթ հարկը և արձանագրել են. «Թուի/ս/ ՈՁԴ /1235/, 

յիշխանութե/ան/ Շահնշահի, յորդո Զաքարիա/ի/, ես՝ Քուրդ, Վաչէի որդի եւ ամուսին իմ 

Խորիշահ ... շարետ առա վասն փրկութե/ան/ հոգոց մերոց եւ վասն կենաց որդոց մեր: Թէ 

ոք ի մերոց կամ յաւտարաց խափանէ զգրեալս մեր անեծք լիցի յԱ/ստուծո/յ եւ ՅԺԲ-ը» [5]: 

Շարիաթ հարկի վերացումը հավանաբար տեղի է ունեցել ի պատիվ պաշտոնի 

անցնելու և քանի որ մոնղոլական հարձակումից առաջ էր, Քուրդ Ա-ն այն նշանավորել է 

արտակարգ գեղեցիկ խաչքարի պատրաստմամբ: Միաժամանակ այս արձանագրությամբ 

առաջին անգամ հիշվում է նրա կինը՝ Խորիշահը: 

Քուրդ Ա-ի իշխանության սկիզբը համընկավ մոնղոլական արշավանքներին: 1236 թ-

ին, հայ մյուս ֆեոդալների նման, Քուրդ Ա-ն ևս հպատակություն հայտնեց Չարմաղանին: 

Քուրդ Ա-ի հպատակությունը նշանակում էր ինչպես հարկային, այնպես էլ իր ռազմական 

կարողությամբ մոնղոլներին ծառայելու պարտականություն: Միայն դրանով կարելի է 

բացատրել նույն 1236 թ-ին Քուրդ Ա-ի գործունեությունը Սուրմառի-Սուրմալույում, 

որտեղ, ինչպես հայտնում է հիշատակարանագիրը, նա գերությունից ազատել է Մարկոս 

արքեպիսկոպոս Սուրմառեցուն և այլ հայերի [6, էջ 122, 253]: 

1250 թ-ին Հովհաննավանքում Քուրդ Ա-ն փորագրել է տվել մի արձանագրություն, 

որն իր բովանդակությամբ խիստ արժեքավոր է և հավանաբար սեփական գործունեության 

քաղաքական գնահատականն է: Քննարկենք արձանագրության առաջին մասը. «ես՝ Քուրդ, 

որդի Վաչէի եւ ամուսին իմ Խորիշահ … հաճո եղե/ա/լ այլազգի զաւրացն նետողաց, զանձն 

իմ եդի ի վերա էկեղէցեաց հա/յ/ոց եւ վասն առ Ա/ստուա/ծ սիրոյն կրկին հաստատեցաք 

զմիաբանութիւն մեր առ Ս/ուր/բ Կարապետս եւ եղաք սկիսբն մեծափառ տանս եւ բազում 

արդեամք հասուցաք ի կատար» [7]: Գրեթե նույնաբովանդակ է նաև Սաղմոսավանքի 

Սուրբ Աստվածածին եկեղեցի-գրատան հյուսիսային պատին բարձրադիր 

արձանագրությունը: Այստեղ ևս Քուրդ Ա-ն արձանագրել է. «Ի թուին ՉԴ /1255/, ես՝ Քուրդ, 

որդի Վաչէի … հաճո եղաք աշխարհակալ զաւրացն նետողաց, զկարողութի/ւն/ մէր տւաք ի 

վերա եկեղեցոց հայոց, հաստատեցաք զմիաբանութի/ւն/ հարց մերոց յամենայն 

եկեղեցիքս…» [8, էջ 47]: Այս երկրորդ արձանագրությունը խիստ կարևոր է նաև 

Վաչուտյանների տոհմագրության տեսանկյունից: Այստեղ Քուրդ Ա-ն ըստ 

հերթականության թվարկել է իր որդիներին՝ Վաչեին, Հասանին, երկրորդ Դավթին և 

Տայիրին: 

Թե Հովհաննավանքի, թե Սաղմոսավանքի արձանագրություններն արդեն իսկ Քուրդ 

Ա-ի գործունեության, նրա և մոնղոլների իրավահարաբերություններին տրված 

քաղաքական գնահատական են: Օգտվելով իր նկատմամբ մոնղոլ տիրակալների 

բարեհաճ վերաբերմունքից, որ նա նվաճել էր ջանադիր ծառայությամբ, Քուրդ Ա-ն 

կարողացել է ավերմունքից զերծ պահել իր տիրույթները և ինչպես նշում է՝ «բազում 

արդեամք» շատ գործեր հասցրել է ավարտին /«հասուցաք ի կատար»/: Հովհաննավանքի 

արձանագրության «եւ վասն առ Աստուած սիրոյն կրկին հաստատեցաք զմիաբանութիւնս 

մեր առ Սուրբ Կարապետս եւ եղաք սկիսբն մեծափառ տանս» հատվածն այն 

տպավորությունն է ստեղծում, որ կարծես միայն 1250 թ-ին է Քուրդ Ա-ն հաստատվել 

իշխանության գլուխ: Ս.Վ.Հարությունյանը սույն հատվածից ելնելով, այն տեսակետին է 

հանգել, որ Քուրդ Ա-ն մոնղոլների կողմից ճանաչվել է 1250 թ., ինչպես նաև նա այդ 

թվականին է Հովհաննավանքի միաբանության ցրված անդամներին հավաքել և նոր 

միաբանություն հաստատել: Նման վերլուծությունը սխալ է: Քուրդ Ա-ն իշխանությունից 

բնավ չի զրկվել և պաշտոնում վերականգնվելու մասին չէ արձանագրությունը: 1236 թ. 

Քուրդ Ա-ն մոնղոլական գերությունից ազատել է Մարկոս արքեպիսկոպոս Սուրմառեցուն 

և այլ հայերի: Այդպիսի քայլ կարող էր անել միայն իշխանության մեջ ճանաչման 

արժանացած իշխանավորը: Եթե Քուրդ Ա-ն իշխանությունից զրկված լիներ, ինչպես 

կարող էր կառուցել-ավարտել Աստվածընկալի եկեղեցին և 1244 թ-ին, որպես իշխանաց 

իշխան, արձանագրել եկեղեցու կառուցումը և բազում նվերներ տալ եկեղեցուն: Ոչ մի 

խոսք չի կարող է լինել Հովհաննավանքի միաբանության ցրված լինելու մասին, երբ 1240 թ. 

Հովհաննավանք է այցելել Հասան Խաչեցին և գումար է նվիրել եկեղեցուն, որի համար 

«սպասաւորք սորա» մեկ պատարագ են խոստացել նրան [9]: Քուրդ Ա-ի ջանքերով հայոց 

Կոստանդին կաթողիկոսը 1243 թ. Վաչուտյան իշխանատիրույթում հաստատել է 

եպիսկոպոսական թեմ, կոնդակը 1245 թ. փորագրվել է Հովհաննավանքի եկեղեցում և թեմի 

առաջին թեմակալ Մկրտիչ եպիսկոպոսն ու «եղբարքս» պատարագներ են խոստացել 

կաթողիկոսին [10]: 1247 թ-ին Հովհաննավանք է այցելել Վասակ Խաղբակյանի որդի, մեծ 

իշխան Պռոշը և վանքին նվիրած մեծ գումարի համար ստացել է 10 պատարագ [11]: Նույն 

տեղում Ս.Վ.Հարությունյանը կամայականորեն տեղաշարժել է Քուրդ Ա-ի որդու` Հասանի 

/որին անհիմն Տայիր-Հասան է անվանել/, Քուրդ Բ Անբերդեցու իշխանության տարեթվերը, 

Հասանի և Քուրդ Բ Անբերդեցու միջև չի նշել Դավթի իշխանությունը [12, էջ 28]: Մինչդեռ 

Քուրդ Ա-ն արձանագրությամբ միայն հավաստել է, որ միաբանել է Հովհաննավանքի 

Սուրբ Կարապետ եկեղեցու հետ: Նախորդ ուսումնասիրողներն արձանագրությունը 

դիտել են բառային արձանագրմամբ՝ «կրկին հաստատեցաք», «եղաք սկիսբն» և 

ուշադրություն չեն դարձրել արձանագրության հանրագումարային բնույթին: 

Հովհաննավանքի արձանագրությունը փորագրվել է Հովհաննավանքի գավթի կառուցումն 

ավարտելու տարում՝ 1250 թ-ին, Սաղմոսավանքի արձանագրությունը փորագրվել է 

գրատան կառուցումն ավարտելու առթիվ, առաջինից հինգ տարի անց՝ 1255 թ-ին: 

Սաղմոսավանքի արձանագրությունը դարձյալ փաստում է, որ Քուրդ Ա-ն իրոք 

մոնղոլական տիրապետության պայմաններում Վաչուտյան առաջին տիրակալն է /«եղաք 

սկիսբն»/, որ ծառայելով նրանց՝ իր անձը ծառայեցրել է հայրենիքի ու հայոց եկեղեցիների 

պահպանման գործին: Հովհաննավանքի արձանագրությունը սխալ է ընկալել նաև 

հրատարակողը՝ Կ.Ղաֆադարյանը: Նա գրել է. «Քուրդ իշխանի 1250 թ-ի 

արձանագրությունը, որի մեջ նա ասում է. «Եղաք սկիսբն մեծափառ տանս /այսինքն 

ժամատանս/ եւ բազում արդեամ/բ/ք հասուցաք ի կատար»: Ըստ իս, այստեղ Քուրդ 

իշխանը ոչ թե ուզեցել է ցույց տալ շինության կառուցման արագությունը, որի մասին ոչ մի 

խոսք չկա, այլ նա կամեցել է շեշտել, որ իրենք` ինքը և կինն են նախաձեռնել և սկսել 

շինությունը և իրենք էլ ավարտել են կառուցումը»: Կ.Ղաֆադարյանը նույնպես նեղացրել է 

արձանագրության իմաստը, այն կապելով միմիայն Հովհաննավանքի գավթի կառուցման 

հետ, այնինչ արձանագրության մեջ շարադրված է մոնղոլական տիրապետության ամբողջ 

ընթացքում իրագործված քաղաքականությունը [13]: 1236-1250 թթ-ին Քուրդ Ա-ն և 

Խորիշահը կառուցել են Աստվածընկալի եկեղեցին և գավիթը, Հովհաննավանքի գավիթը, 

Սաղմոսավանքի գրատունը, Քուրդ Ա-ի որդի Վաչե Բ-ն կառուցել է Սաղմոսավանքի 

գավիթը:  

Քուրդ Ա-ն իր ժամանակակիցներից և հետնորդներից անվանվել է մեծ: 1267 թ-ին 

Վարդան Արևելցու դպրոցի աշակերտ Գևորգ Սկևռացին Սաղմոսավանքում հանդիպել է 

Քուրդ Ա-ին: Հետագայում Գևորգ Սկևռացին իր հիշատակարանում Քուրդ Ա-ի մասին գրել 

է «մեծ իշխանն Քուրդ» [14, էջ 282]: Քուրդ Ա-ի թոռ Թեոյդոս Չրքինը 1350 թ-ի 

Հովհաննավանքի արձանագրությունում իր մասին հայտնել է. «թոռն մեծ Քրդին» [15]:  

Արժանահիշատակ է, Կիլիկիայի Հեթում Ա թագավորը 1254 թ. Կարակորում ուղևորվելիս 

և 1255 թ. վերադարձին հյուրընկալել է Քուրդ Ա-ի Նիգ գավառի Վարդենիս գյուղի 

դղյակում: Պատմիչ Կիրակոս Գանձակեցին այդ այցերի մասին գրել է. «ի տանն 

իշխանին, զոր Քուրդ անուանէին, հայ ազգաւ, կրօնիւք քրիստոնեայ. և որդիք իւր Վաչէ և 

Հասան, և կին նորա Խորիշահ` յազգէ Մամիկոնէից, դուստր Մարծպանայ, քոյր Ասլան 

բեկին և Գրիգորոյ» [16, էջ 365]: Ա.Խ.Տեր-Մկրտչյանը հրատարակել է «Հայկական 

աղբյուրները Միջին Ասիայի մասին 8-18-րդ դարերում» աշխատությունը, որտեղ Հեթում 

Ա-ի Կարակորում մեկնելու կապակցությամբ Քուրդ Վաչուտյանի հիշատակման առթիվ 

տված ծանոթագրությունում նրան անվանել է Ամիր Քուրդ Մահկանաբերդցի [17, էջ 

71,73], ինչը չիմացության արդյունք է: 

         Ազդեցիկ էին Քուրդ Ա-ի բարեկամական կապերը, որոնք ևս խոսում են նրա 

համընդհանուր ճանաչման մասին: Կինը Դսեղի Մամիկոնյան Մարծպան իշխանի դուստր 

Խորիշահն էր: Պատմաբան Բ.Ուլուբաբյանը Քուրդ Ա Վաչուտյանին տվել է Մամիկոնյան 

տոհմանունը, մինչդեռ Դսեղի Մամիկոնյան-Համազասպյանները նրա աներներն էին [18, 

էջ 272]: Քուրդ Ա-ի դուստրը՝ Մամքանը, ամուսնացած էր Խաչենի Դոփյան իշխանական 

տան Ծարա ճյուղից Հասան Բ իշխանի հետ: Մամքանը թաղված է Դադի վանքի գավթում: 

Տապանաքարի վրա փորագրված է. «Այս է հանգիստ Մամքանին, ամուսնո Հասանա, 

դստեր Քրդին և Խորիշահի, մաւր Գրիգորո. աղաչեմ յիշել ի բարի» [19, էջ 214]: Որդիներից 

Հասանի կինը՝ Արուս խաթունը, Ուքանանց տոհմից էր [20]: 

         Քուրդ Ա-ի օրոք մշակութային ծաղկում ապրեցին Սաղմոսավանքը [21, էջ 55-58, 22, էջ 

82-84], Հովհաննավանքը [23], Թեղենյաց վանքը [24, 48-51, 25, էջ 121-129], Աստվածընկալը 

[26, էջ 57-61], Տեղերի վանքը [27], Եղիպատրուշի Աստվածածին եկեղեցին [28, էջ 289-294], 

Ուշիի Սուրբ Սարգիս վանքը [29]: 

Քուրդ Ա-ի մասին վերջին հիշատակությունը կատարել են Գևորգ Սկևռացին 1267 թ-

ին  [30, էջ 352] և Վարդան Արեվելցին 1268 թ-ին [31, էջ 282]:  

Քուրդ Ա-ն կյանքի վերջին տարիներին, ինչպես հաղորդում է Զաքարիա 

Քանաքեռցին «թողեալ զմարմնաւոր փառսն, հետևեցաւ անանց փառացն եւ գնացեալ ի 

Սևան կղզին  և զգեցաւ հանդերձ միայնակեցի և եղեւ կրօնաւոր, և վախճանեցաւ անդ… և 

թաղեցաւ ի գաւիթ եկեղեցւոյն, որ յանուն սուրբ Կարապետին» [32, էջ 12]: Կյանքի վերջին 

տարիներին Քուրդ Ա Վաչուտյանի Սևանա կղզում առանձնանալու մասին 

հետաքրքրական կարող է լինել նաև հետևյալ փաստը: Պահպանվել ու մեզ է հասել Սևանի 

Առաքելոց վանքի դուռը, որի կենտրոնական մասում մեկ տողով փորագրված է. «Ի թվ/ին/ 

հայոց ՈԻԵ /1176/ նորոգեցաւ դուռն ս/ուր/բ եկեղեցոյս հրամանաւ իշխանաց իշխան Քրդին 

եւ ձեռամբ Յոհաննիսի հիւսանն. որք ընթեռնոյք յիշեսջիք» [33, էջ 60]: Նկատի ունենալով, 

որ 1176 թ. Քուրդ իշխանաց իշխան անունով գործիչ չի հանդիպում, և որ 1270-ական 

թվականներին այդտեղ ապրել է Քուրդ Ա Վաչուտյանը, առաջարկում ենք սրբագրել ՈԻԵ 

/1176/ թվականի հարյուրավոր Ո-ն Չ-ով: Այդ դեպքում կստանանք ՉԻԵ /1276/ թվականը, 

որը համընկնում է Քուրդ Ա-ի կյանքի վերջին տարիներին: Հավանական է, որ սխալն 

առաջացել է փորագրելիս: Քուրդ Ա-ն մահացել է 1270-ական թվականների կեսերին: 

Սևանի Առաքելոց եկեղեցու արևմտյան կողմում պահպանվել է 60x175մ չափերի բազալտե 

սալաքար-տապանաքար, որի վրա փորագրված է՝  

1 Այս է 

 2 հանգի 

 3 ստ պար 

 4 ոն Քու 

 5 րդա 

 6 յ: 

Տապանագիրը հրատարակել է Ղևոնդ Ալիշանը  [34, էջ 84]: Նա նշել է, որ 1815 թ-ին 

գավթի այլ տապանաքարերի հետ Քուրդ իշխանաց իշխանի տապանաքարը ևս հանվել է 

եկեղեցու գավթից և տեղադրվել ներկա տեղում: 1967 թ-ին Ս.Շտիկյանը [35, էջ 3] 

անդրադարձել է տապանաքարին և կարծել է, որ տապանաքարը դարերի 

անհայտությունից ինքն է հայտնաբերել և այն պատկանում է Քուրդ ամիրային 

/հավանաբար Մահկանաբերդցուն/, սակայն նման ենթադրությունը սխալ է, քանի որ 

իշխանաց իշխան Քուրդ Մահկանաբերդցին թաղված է Հաղբատի գավթում [36, էջ 188]: 

Քանի որ Սևանում իր կյանքի վերջին տարիներն է անցկացրել իշխանաց իշխան Քուրդ Ա 

Վաչուտյանը՝ տապանաքարը պատկանում է նրան: 

Քուրդ Ա-ին իշխանական գահի վրա փոխարինել է որդին՝ Հասանը: Աղբյուրներում 

նա հիշվում է 1274-1283 թթ-ին [37]: 

РЕЗЮМЕ 

КУРД А. ВАЧУТЯН. ЛИЧНОСТЬ И ДЕЯТЕЛЬНОСТЬ 

Т.М.ПЕТРОСЯНЦ 
 

Князь князей (ишханц ишхан) Курд Вачутян один из виднейших военно-политических 

деятелей 20-70-х годов 13-ого века. Основатель Араратскго региона, старший сын князя 

князей Ваче Вачутяна. С 1221 года в политической иерархии Араратского региона 

упоминается как сопрестольник отца, а с середины 1230-ых годов был самодержавным 

князем региона. Во времена монгольского господства около полувека имел важную роль в 

жизни послезакарийской Армении. В современных источниках, литографиях зарубежных 

авторов и со стороны своих наследников почитался как великий князь и деятель. Принимал 

участие в монгольских нашествиях, в послевоенное время восстановил и усилил 

принадлежавшее ему Араратский регион. Установил родственные связи с княжескими 

домами Дсех Амазаспян-Мамиконянов, Хаченских Допянов, Укананцев. Его положение 

настолько усилилось, что с 1254 по 1255 гг. уезжая в Каракорум и при возращении оттуда в 

его замке в Вардениской деревне гостил Киликийский армянский царь Хетум I (А). 

Благодетельством Курда Вачутяна и его жены княжны Хоришах был построен гавит 

(преддверие) Египатрушской церкви, церковь и гавит Аствацынкал, гавит Ованаванкской 

церкви, писарский дом Сагмосаванкской церкви. 

 

 

 

SUMMARY 

KURD A. VACHUTYAN PERSON AND WORK 

T.M. PETROSYANTS 
 

Prince of Princes Kurd Vachutyan is a prominent political figure in the years of 20-70 of 

the 20thcentury. He is also the eldest son of Vache Vachutyan, the founder of Ararat region. Since 

1221 he is remembered as his father’s throne holder, parallel to his father but since the middle of 

1230’s he was the sovereign reigning. Under Mongol domination nearly half of the century he 

played a crucial role in the life of post Zakarid Armenia (Zaqaryan Hayastan). In modern records 

and lithography by his heirs and foreign authors he is remembered as a prince and a great figure. 

He participated in Mongol invasions and in the post-war years restored and strengthened region of 

Ararat which was under his reign. Friendly relations were established with a number of 

Hamazaspyan-Mamikonyans, Khechen’s Dopants and Uqanants noble families. His position was so 

strong, that in the years of 1254-1255 in the way of departing Karakorum and returning, in his 

castle near the village of Vardenis he hosted Hetum A. Armenian king of Kilikia. The vestibule of 

the church Yeghipatrush, church of Katoghike and the church vestibule, also library of the church 

of Saghmosavank were constructed under his and his wife’s Khorishan princess patronage. 

 

 

 

 

 

 

 

 

 


